
 Օդանավ շահագործողի վկայական տալու գործընթացն իրականացվում է հետևյալ փուլերով` 

1) հայտը ներկայացնելու գործընթացին նախորդող փուլ. Հայտը ներկայացնելու գործընթացին 

նախորդող փուլում օդանավ շահագործողի վկայական ստանալու համար համապատասխան հայտ 

ներկայացնող իրավաբանական անձը կամ մարմինը (այսուհետ` հայտատու) կարող է քննարկումներ 

անցկացնել գլխավոր վարչության հետ` թույլատրվող թռիչքների տիպերի, հայտատուի կողմից 

տրամադրվող անհրաժեշտ տեղեկատվությունների, ներկայացվող փաստաթղթերի ցանկի, դրանց 

պատրաստման ու ներկայացման ասպեկտների և հայտի ուսումնասիրման գործընթացի սահմանված 

փուլերի մասին տեղեկատվություն ստանալու համար: Նշված քննարկումների անցկացման դեպքում 

կազմվում է արձանագրություն, որը պարունակում է ամփոփ տեղեկատվություն քննարկմանը 

մասնակցած մասնագետների, քննարկված հարցերի և տրամադրված խորհրդատվության մասին: 

Կազմված արձանագրությունը պատշաճ կերպով հանձնվում է նաև հայտատուին. 

2) հայտի պաշտոնական ներկայացման փուլ. Հայտի պաշտոնական ներկայացման փուլում 

հայտատուն սույն կարգի 10-րդ կետում սահմանված ժամկետներում գլխավոր վարչություն է 

ներկայացնում համապատասխան հայտ՝ համաձայն N 1 ձևի (այսուհետ` հայտ), կից ներկայացնելով 

պահանջվող անհրաժեշտ փաստաթղթերը, այդթվում՝ Եվրոպական թռիչքային անվտանգության 

կազմակերպության PART-M (ՓԱՐԹ-Մ)-ով նախատեսված ձևի հայտը՝ համաձայն N 4 ձևի. 

3) հայտին կից ներկայացված փաստաթղթերի նախնական գնահատման փուլ. Հայտին կից 

ներկայացված փաստաթղթերի նախնական գնահատման փուլում գլխավոր վարչության 

համապատասխան կառուցվածքային ստորաբաժանումներն ուսումնասիրում են ներկայացված՝ իրենց 

գործառույթներին վերաբերող փաստաթղթերը և կազմում համապատասխան եզրակացություններ. 

4) տեսչական ստուգումների և ուսումնասիրությունների փուլ. 

ա. Հայտատուի մոտ տեսչական ստուգումների և ուսումնասիրությունների փուլում գլխավոր 

վարչության համապատասխան կառուցվածքային ստորաբաժանումների կողմից իրականացվում են 

տեսչական ստուգումներ և ուսումնասիրություններ` հայտում նշված օդային փոխադրումների 

իրականացման համար անհրաժեշտ պահանջների պահպանման և իրավիճակի գնահատման 

նպատակով, 

բ. Գլխավոր վարչությունն անհրաժեշտության դեպքում կարող է պահանջել օդանավերի 

շահագործմանն առնչվող փորձնական և գործնական դիտարկումներ. 

5) սերտիֆիկացման փուլ. Սերտիֆիկացման փուլում իրականացվում է օդանավ շահագործողի 

վկայական տալու կամ այն մերժելու գործընթացը` սույն կարգի V գլխում սահմանված դրույթների և 

ընթացակարգի համաձայն: 

 


